
COMUNICAT 

OCCITAN EN ILLA DE FRANÇA : LA MOBILIZACION PAGA ! ... per ara ...

Dins lo nòstre darrièr comunicat, anonciàvem que los candidats que presentavan l'occitan a las espròvas  del bachilierat en Illa de França s' èran vistes refusar oficialament l'inscripcion per ongan.
Aprenguèrem tanben que los candidats que se volián mercar a l'opcion de lenga còrsa s''èran trapats davant lo meteis refús, motivat per l'entrada en vigor de la lei Fillon.
Mas après l'intervencion de mai d'un responsable associatiu o institucional, aquò ven de cambiar.
Lo 10 de novembre de 2006, lo Servici Interacademic dels Examens e Concorses (SIEC) d'Arcueil en region parisenca  confirmèt al Provisor del Licèu Flora Tristan de Noisy le Grand la possibilitat d'inscripcion dels liceans als examens d'occitan de la session que ven.
Aquò's una bona novèla pels liceans concernits.

Mas se poiriá tanplan que siá sonque una derogacion per ongan.
Car es  plan una interpretacion  de la lei Fillon que sembla d'aver motivat lo refús : d'ara enlà,  l'ensenhament de las lengas regionalas seriá possible sonque per convencion amb las collectivitats ont "son   d'usatge".  

Nos cal analisar la cronologia dels faits tals coma los Servicis d'Arcueil los repercutèron :

- 1 - refús d'inscripcion per causa d'entrada en vigor de la lei Fillon
- 2 - refús d'inscripcion per causa d'ignorància de l'existéncia d'un cors a Noisy le Grand
- 3 - refús d'inscripcion per causa d'aplicacion de la lei Deixonne e de la Nòta 2003/115
- 4 - refús d'inscripcion per causa d'abséncia d'examinators competents dins las acadèmias parisencas.
 

Tot aquò mòstra que l'administracion de l'Educacion nacionala ensagèt de "despolitizar" la decision en  la justificar amb d' arguments segondaris.
 

Cal notar que lo Servici dels Examens  èra fòrt plan assabentat de l'existéncia del cors de Noisy  dempuèi ... 1976  ; ongan, coma totjorn, aviá recebut  en temps volgut la tièra dels examinators d'occitan e  mai l'inspector encargat  de la proposicion dels examinators èra estat mercejat pel  Servici ! ; marrida fe, incompeténcia o  benlèu los dos a l'encòp? Cossí que siá, la necessitat d'un arbitratge ministerial demòstra plan que s'agís d'un problèma POLITIC e non pas administratiu.
De segur, anam contunhar los contactes amb las autras associacions de lengas regionalas per tal de garantir las possibilitats d'ensenhament de nòstras lengas  pertot ont s'en fa la  demanda, e tanplan en region parisenca,   ont  es vertadierament lo cas.
Trapam d'alhors  inadmissible que lo Ministèri de l'Educacion  nacionala mantenga  son refús pel creòl al bachilierat en Illa de França quand se sap que los creolofònes  i son nombroses e que lo creòl es reconegut coma lenga regionala  al meteis nivèl que l'occitan o lo còrs. 

